
 

xi 

RedaksioneelRedaksioneelRedaksioneelRedaksioneel    

Hierdie uitgawe word ingelei met ’n waarderingswoord aan prof. Faan 
Denkema, geskryf deur prof. Cassie Venter (p. xv-xvi). In sy dankwoord 
(p. xvii-xix) tipeer prof. Faan sy eie lewe as een van verwondering. Ons 
weer tipeer hom as mens deur wie God ons geseën het. Dankie aan 
Faan vir sy diens, ook aan In die Skriflig.  

In Amie van Wyk se eerste artikel (p. 529-554) tree hy in gesprek met 
Adrio König oor sy eskatologiese, verbondsmatige voorsienigheidsleer. 
Hy toon aan wat König afwys: ’n deterministiese voorsienigheidsleer. 
Ook bied hy ’n uiteensetting van wat König aanprys: ’n eskatologiese, 
verbondsmatige voorsienigheidsleer. Daarna evalueer hy König se 
standpunt. In sy tweede artikel (p. 593-620) ondersoek Van Wyk die 
standpunte van die fundamentalisme en kritisisme ten opsigte van 
Skrifbeskouing, met besondere aandag aan die leer oor die liggaamlike 
opstanding. Sy konklusie is dat elemente van kritisisme in die fundamen-
talistiese benadering terug te vind is, en ook die omgekeerde: in die 
kritiese benadering is fundamentalistiese trekke. 

Francois P. Viljoen plaas die huidige Jesus-navorsing binne sy historiese 
ontwikkeling (p. 555-572). Hy stel dat die huidige navorsingsresultate 
teruggevoer kan word tot die histories-kritiese navorsing van meer as 
twee eeue gelede. Volgens Viljoen kan die ondersoek na die aardse 
lewe van Jesus nooit geïsoleer word van sy lewe en werk as die Messias 
van God soos wat dit in die Evangelies beskryf is nie. 

Cassie Venter en Ferdi Kruger ontgin Hebreërs oor prediking en die 
gesindheid van hoorders. Hulle toon aan dat prediking aan die een kant, 
en gesindheid teenoor prediking aan die ander kant, verbandhoudende 
begrippe is. Enkele perspektiewe vir die praktyk van die toerusting van 
die gemeente deur die prediking word ook gebied. 

Die doel van 1 en 2 Tessalonisense word behandel deur Dirk Visser, 
Francois P. Viljoen en Fika J. van Rensburg (p. 621-642). Hulle berede-
neer dat daar meer ooreenkoms as verskil is tussen dié twee briewe. In 
albei briewe skryf Paulus uitvoerig oor die parousia. Die doel van die 
briewe is egter nie om die aard van die parousia te verduidelik nie, maar 
om die aspek van paraklese te benadruk vanuit die perspektief van die 
parousia. 

Steve Moyise (p. 643-660) vra of ons die Nuwe Testament op dieselfde 
wyse kan gebruik as wat die Nuwe-Testamentiese skrywers die Ou 
Testament gebruik. Sedert die ontdekking van die Dooieseerolle trek 

wetenskaplikes parallelle tussen die wyse waarop die Nuwe-
Testamentiese skrywers die Skrif gebruik het en die gebruik van die Skrif 
soos in die Qumram-geskrifte. Ander navorsers voer egter aan dat dié 
vergelykende metode nie laat reg geskied aan Nuwe-Testamentiese 
eksegese nie omdat die skrywers van die Nuwe Testament ’n unieke 
Messiaanse, kerksentriese of trinitariese vorm van eksegese ontwikkel 
het.  

Die laaste vier artikels spruit voort uit ’n navorsingsprojek van die 
Fakulteit Teologie (PU vir CHO) onder die titel “Die vrou in kerk en 
samelewing”. Die projekleier se projekverslag verskyn op p. 717-752. Dit 
gee ’n oorsig van al die referate, en bevat ’n samevatting en interpretasie 
van die resultate, asook ’n evaluering van die projek (p. 745-748).  

Wim Vergeer (p. 661-690) toon sekere anomalieë aan in die Gere-
formeerde standpunt oor die rol van die vrou in die kerk. Hy gebruik 
teorieë van T.S. Kuhn as illustrasie van die wyse waarop die wetenskap 
vooruitgaan. Hy interpreteer die anomalieë as ’n teken dat ’n nuwe 
paradigma wat teenstrydighede kan verklaar, nodig geword het. 

Ronel Pieterse (p. 691-716) gee ’n oorsig van GKSA-lidmate se beskou-
ing van vroue deur ’n oorsig te gee van die GKSA se hantering van die 
vraagstuk oor die vrou in die besondere dienste. Sy beredeneer dat veral 
die feit dat vroue nie in die besondere dienste kan dien nie, ervaar word 
as ’n negering van haar herstelde posisie in Christus. 

Phia van Helden doen verslag (p. 755-784) van ‘n ondersoek oor hoe 
belydende vrouelidmate in die GKSA tydens die erediens in Christus 
aktief is, ten spyte van bepaalde tradisies wat haar tong, hande en voete 
bind. Sy kom tot die slotsom dat daadwerklike reformasie die enigste pad 
is om te verseker dat Gereformeerdes in die toekoms ’n Skriftuurlike 
benadering teenoor die Christenvrou sal handhaaf. 

Aangesien ek besluit het om as redakteur uit te tree, is hierdie uitgawe 
van In die Skriflig die laaste waarby ek betrokke is. Ek was sedert 1987 
op die redaksie (tot 1988: TSP-verteenwoordiger; vanaf 1989: subredak-
teur; vanaf 2000: redakteur). Vanaf 1989 het ons doelgerig begin werk 
vir akkreditering as wetenskaplike tydskrif en vir die totstandkoming van 
die Buro vir Wetenskaplike Tydskrifte  

Hiermee dankie aan die redaksielede en aan die die GTV-Hoofbestuur 
vir die geleentheid om só te kon dien. Mag ook hierdie uitgawe van In die 
Skriflig bydra tot die uitbouing van die Gereformeerde teologie! 

Fika J. van Rensburg 



 

xiii 

 

 

 

Faan DenkemaFaan DenkemaFaan DenkemaFaan Denkema    
 



 

xiv 

 




